
Karimova Vasila Mamanosirovna – psixologiya 
fanlari doktori, professor, Nizomiy nomidagi 
Toshkent davlat pedagogika universiteti; 

Hayitov Oybek Eshboyevich – Jismoniy tarbiya va 
sport bo‘yicha mutaxassislarni qayta tayyorlash va 

doktori, professor 

Umarova Navbahor Shokirovna– psixologiya fanlari 
doktori, dotsent, Nizomiy nomidagi Toshkent davlat 

Nazarov Nasriddin Ataqulovich –siyosiy fanlar 

arxitektura qurilish instituti; 

Bo‘tayev Usmonjon Xayrullayevich –siyosiy fanlar 
doktori, dotsent, O‘zbekiston milliy universiteti 
kafedra mudiri. 

 

ОАK Ro‘yxati 

Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  
30-noyabrdagi 327/5-son qarori bilan tarix, iqtisodiyot, falsafa, filologiya, yuridik va pedagogika fanlari 
bo‘yicha ilmiy darajalar yuzasidan dissertatsiyalar asosiy natijalarini chop etish tavsiya etilgan ilmiy 
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

Kirish. Аntropotsentrizm tadqiqotning oʻziga xos tamoyili sifatida shundan iboratki, 

muayyan hodisalarni tahlil qilishda aynan inson boshlangʻich nuqta hisoblanadi va uning 

yakuniy maqsadlarini aniqlash uchun tahlil jarayoniga jalb etiladi. Fan obyektlarini oʻrganish 

esa insonning hayotiy faoliyati uchun ularning ahamiyatiga va uning shaxsiy xususiyatlarini 

takomillashtirishga muvofiq ravishda amalga oshiriladi [1, 211 b.]. Tilshunos olimlar 

taʼkidlaydilarki, lingvokognitiv tadqiqotlarda olamni anglash jarayonida inson omilining 

ahamiyatiga eʼtibor qaratmaslik mumkin emas. Masalan, N.N.Boldirev, “tilning antroposentrik 

xususiyati, xususan, shunda namoyon boʻladiki, har bir inson oʻz nutqiy faoliyatida dunyoning 

tuzilishini shunchaki aks ettirish bilan cheklanmaydi deb taʼkidlaydi. U oʻz ongida uni oʻziga xos 

tarzda quradi, shaxsiy dunyoqarashini shakllantiradi, maʼnolarni oʻzi yaratadi va ularni 

ifodalash uchun til vositalarini tanlaydi. Dunyoning bu koʻrinishi, aslida, uning muayyan talqini 

boʻlib, unda olam har doim maʼlum bir tarzda tushuntirilgan aqliy tuzilma sifatida namoyon 

boʻladi [2,1715 b.]. Shuni taʼkidlash joizki, ilmiy muammolarni qoʻyish va yechish tizimi 

anʼanaviy tarzda maʼlum bir paradigma doirasida oʻrganiladi. Paradigma masalasi dastlab 

T.Kun tomonidan uning “Ilmiy inqiloblar tuzilishi” nomli asosiy asarida koʻtarilgan. Faylasuf 

paradigmani “muayyan vaqt davomida ilmiy hamjamiyatga muammolarni qoʻyish va ularni 

yechish modelini taqdim etadigan, barchaning eʼtirofiga sazovor boʻlgan ilmiy yutuqlar” sifatida 

koʻrib chiqishni taklif etadi”. Ilmiy paradigmaning oʻzgarishi asta-sekin emas, balki inqilob, 

oʻziga xos ilmiy portlash natijasida sodir boʻladi. Bu hodisa ilmiy hamjamiyat u yoki bu 

muammoni hal qilish yoʻllarini muqobil tarzda koʻrib chiqish uchun yetarli kuch toʻplaganida 

yuz beradi. T.Kun taʼkidlaganidek, paradigmaning oʻzgarishi atrofdagi dunyoni oʻzgartiradi, deb 

aytib boʻlmaydi. Biroq, bu hodisa olimlarni u yoki bu tadqiqot muammosiga qarashlari 

burchagini oʻzgartirishga majbur qiladi [3, 11 b.]. Demak, umumqabul qilingan ilmiy anʼana 

oʻzgargan paytda, olimga atrofdagi dunyoga boshqacha nazar solish va uni yangicha tarzda 

koʻrib chiqish imkoniyati yaratiladi.  

Shakllangan yangi lingvistik paradigma tildagi aksariyat tushunchalarga oʻzgacha 

yondashishni, boshqa bir tushunchalarga esa til muammosi sifatida qarashni va yana bir qator 

masalalarni oʻrganib chiqishni taqozo etmoqda. Bu borada bahs-munozaralar esa talaygina, 

masalan, A.F.Losev tilshunoslik fanini qattiq tanqid qilgan, chunki “zamonaviy mantiq, 

psixologiya va fenomenologiyaning barchasi tilshunoslarning eʼtiboridan chetda qolib, ularga 

umuman taʼsir koʻrsatmasdan oʻtib ketmoqda” [4, 6 b.]. Zamonaviy tilshunoslik soʻzning 

maqomi va uning nutqiy fikrlash faoliyatidagi funksional rolini tubdan qayta koʻrib chiqish 

zarur boʻlgan chegaraga yetib keldi. Soʻzning mohiyatini tushunishda tilshunoslik tafakkurining 

yangi — fenomenologik darajasiga oʻtish lozim. Bu darajada soʻz ongning ichki ontologik 

tuzilmasi va fikr aksi sifatida qaraladi. Soʻzning oʻziga xos fenomenologik maʼnosi va 

fenomenologik turdagi maxsus metodologik asosi haqida fikr yuritish kerak. 

Mavzuga oid adabiyotlarning tahlili. Falsafiy fenomenologiya soʻz haqidagi 

fenomenologik tasavvurlarni rivojlantirishga allaqachon oʻzining hissasini qoʻshgan boʻlib, 

tilshunoslikdagi fenomenologik tadqiqotlar ufqlarini belgilab bergan. Soʻzning chuqur 

mohiyatini anglashga qaratilgan bir qator mashhur faylasuflar va ruhshunoslarning 

(V.Gumboldt, E.Gusserl, G.Shpet, P.Florenskiy, L.S.Vigotskiy, M.M.Baxtin, A.F.Losev, N.Xomskiy, 

U.Eko, J.Derrida va boshqalar), shuningdek, tilshunoslarning (K.P.Zelenetskiy, I.A.Boduen de 

Kurtene, A.A.Potebnya, G.Giyom, V.V.Vinogradov va boshqalar) dohiyona kashfiyotlari haqida 

soʻz yuritish mumkin. 

Ular soʻzning ichki, tub mohiyatini tushunishga tamomila yangicha yondashuvning 

asosiy tamoyillarini shakllantirib, kelajakdagi tilshunoslik tadqiqotlari ufqlarini belgiladilar 

hamda soʻz maʼnosi muammosini yechishda tub burilish yasash imkoniyatini yaratdilar. Shu 

asosda soʻzning yaxlit, tizimli fenomenologik tushunchasini (fenomenologik tilshunoslik) 

rivojlantirish imkoni paydo boʻldi. K.A.Svasyanning quyidagi fikriga qoʻshilmasdan iloj yoʻq: 

“Biz fenomenologiyaga ongimizning mos va mohiyatli qobiliyatlarini ozod qilgani uchun 

minnatdormiz. Biroq biz bu qobiliyatlardan steril laboratoriya sharoitida emas, balki kundalik 

hayotning qaynoq oʻrtasida foydalanishni istaymiz. [5, 175 b.]” 

Fenomenologiya asoschisi Gusserl fenomenologik refleksiyaga quyidagicha mukammal 

taʼrif bergan: “Bu shunday refleksiyadirki, unda bizga ruhiy hodisalar oʻzining mohiyati bilan 

tushunarli boʻladi. Bu refleksiya nazariy maqsadlarda amalga oshiriladi va izchil tarzda olib 

boriladi. Natijada, harakatchan va oquvchi oʻziga xos “Men” hayoti, ong hayoti faqat yuzaki 

koʻrib chiqilmasdan, balki mushohada orqali oʻzining muhim tarkibiy qismlariga muvofiq 

ravishda va biz avval aytganimizdek, barcha qirralari bilan tahlil qilinadi” [6, 12 b.]. 

Fenomenologik lingvistik tadqiqotlarning asosiy tamoyili soʻzning nutq va tafakkur 

jarayonida shakllanadigan barcha tur, daraja va koʻlamdagi maʼnolarning yorqinligi, 

harakatchanligi va kuchini idrok etish bilan bogʻliq. A.F.Losev shunday yozadi: “Har bir soʻz va 

har bir til elementi cheksiz miqdordagi turli xil maʼno nozikliklari bilan toʻyingan boʻlib, biz 

hatto eng oddiy suhbat oʻtishi uchun soʻzlarimizda bu nozikliklarning qanchalik koʻp boʻlishi 

zarurligini oʻzimiz ham sezmay qolamiz. Shu bois, har bir til elementining cheksiz maʼno 

yuklamasi tilning 

oʻziga xos xususiyati hisoblanadi va faqat shu nuqtada biz avval aytgan “soʻzning asosiy 

maʼnosi” tilda ifodalaydigan fikrlarimizning jonli va haqiqiy dinamik manzarasiga  

aylanadi” [7, 141 b.].  

Tahlil va natijalar. Soʻzning fenomeni uning ongda til tuzilmalari ongga berilgan yoki 

hodisa sifatida eʼtirof etiladi, natijada til tuzilmalari eydetik mohiyatlar, yaʼni ideal mazmun 

egalari sifatida tan olinadi. “Bu yerda soʻz ifoda yoki belgi emas, kerakli mazmunga yetib borish 

uchun shifrini ochish kerak boʻlgan narsa ham emas, balki oʻzi sezgilar, idroklar va tasavvurlar, 

his-tuygʻular, ohang, instinktiv yoki impulsiv harakatlar, irodaviy zoʻriqish va boshqa shu 

kabilarning majmuasidan iborat boʻladi.” [8, 35 b.]. 

Demak, soʻz lisoniy shaxsning fenomenologik tajribasi sohasining butun tuzilishida 

tushunilishi kerak. Fenomenologik tilshunoslikning strategik yoʻnalishi 

fikr va soʻz oʻrtasidagi munosabatlarning toʻliq qamrovini aniqlash, nutqiy-fikrlash 

uzluksizligida soʻzning mazmuniy tuzilishini shakllantirish mexanizmlarini oʻrganish hamda 

Gusserl taʼbiricha “dahshatli chuqurlikka” ega boʻlgan ongning cheksiz labirintlariga 

shoʻngʻigan holda soʻzning fenomenologik maqomini belgilashdan iborat. U soʻz haqidagi 

tasavvurni kengaytirishga, uning oziqlantiruvchi manbalaridan kelib chiqib, ichki jarayonlar 

manzarasini yoritishga qaratilgan. Shubhasiz, fenomenologik tilshunoslik fikr va soʻzning 

oʻzaro tashkil topish mexanizmlarini anglashga intilish orqali hali tushunilmagan va 

oʻrganilmagan sohaga kirib boradi. Biroq fenomenologiya fani ongning oʻz-oʻzidan maʼno kasb 

etuvchi hayotini va shunga mos ravishda soʻzning ongdagi mavjudligi hamda faoliyatini 

tasvirlash va sharhlash imkoniyati ongning oʻzida ildiz otgan, degan farazdan kelib chiqadi. 

E.Gusserl, Kyoler, N.Xomskiy, M.Xaydegger, M.K.Mamardashvili va boshqalar 

taʼkidlaganidek, inson ilmiy fanlar paydo boʻlishidan ancha oldin aqliy hayotning deyarli barcha 

sohalaridan xabardor boʻlgan. Soʻz oʻzida fikrning “izlari” yoki “tamgʻalarini” mujassam etgani 

bois, u orqali ongning bevosita namoyon boʻlgan tuzilmalari, holatlari va shakllarini “tutib olish” 

(G.Giyom atamasi boʻyicha) mumkin. Fenomenologik tilshunoslik til hodisalarini ularning 

maʼno chegaralarida anglab yetish orqali hali tushunilmagan yoki oʻrganilmagan sohaga kirib 

boradi, til hodisalarini ularning ichki mohiyatida yangidan yoki boshqacha tushuntirish va 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/5 (5) – 2025  

 

167 

talqin qilishni taklif etadi. Soʻz maʼnosi muammosi fenomenologik tilshunoslik imkoniyatlari 

doirasida yotadi. 

Bir-biriga raqobatlashuvchi paradigmalar tilshunoslarning tilni nafaqat ijtimoiy hayot 

hodisasi, balki insonni boshqa biologik turlardan yuksaltiradigan fenomen ekanligini 

tushunmasliklari faktini yashira olmaydi. Shu oʻrinda fenomen va fenomenologiya haqida, 

uning lingvistik tadqiqotlardagi oʻrni yuzasidan batafsil maʼlumot berib oʻtishni joiz topdik. 

Fenomenologiya termini ikki tarkibiy qismga ega: “fenomen” va “logos,” yunoncha φαινόμενον 

va λόγος terminlariga borib taqaladi. Bu fan nomi boshqa fanlar, masalan, teologiya, biologiya, 

sotsiologiya kabilarning nomi singari tuzilgan boʻlib, ularning birinchi qismi oʻz predmetini — 

hayot, jamiyat va hokazolarni koʻrsatadi. Shunga koʻra, fenomenologiya — bu fenomenlar 

(mohiyatlar) haqidagi fandir.  

Deyarli barcha ilmiy manbalar fenomenologiya faning predmeti “O‘zbekiston milliy 

ensiklopediyasida” [9, 95 b.] fenomenologiyaga va fenomenga quyidagi taʼrifni taqdim etadi: 

“(fenomen va ...logiya) — 1) falsafiy fan; falsafa tarixida turlicha: hissiy bilishni tanqid qiladigan 

fan sifatida (I. G. Lamberg, I. Kant), falsafaning vujudga kelishi, ongni tarixiy tadqiq etish 

shakllarini oʻrganadigan taʼlimot sifatida (G. Gegelning «Ruh fenomenologiyasi»), psixik 

fenomenlarni bayon etuvchi psixologiyaning bir qismi sifatida (F. Brentano, A. Meynong) talqin 

etiladi; 2) falsafiy oqim, uning prinsiplarini 20-a. boshida E. Gusserl taʼriflab bergan. U bir 

tomondan, F. ratsional empirizm va pozitivizm bilan bogʻliq ekanligini qayd etsa, ikkinchi 

tomondan esa, naturalistik obyektivizm va skeptik relyativizmni tanqid qiladi. Fenomenni  

yoʻqotilgan va unutilgan qadriyatlarni topishga koʻmak beruvchi falsafiy arxeologiya deb biladi. 

Fenomen ekzistensializm va ho. zamon falsafasidagi boshqa oqimlarning manbalaridan biri 

boʻlgan”. “FENOMEN (yun. phainomenon — sodir boʻluvchi) — 1) gʻayrioddiy, kamdan kam 

boʻladigan hodisa, fakt; 2) his-tuygʻu tajribasi bilan payqaladigan hodisani anglatuvchi falsafiy 

tushuncha (bu maʼnoda oʻz mohiyati jihatdan intellektual mushohada sifatida namoyon 

boʻluvchi noumenning qarama-qarshisi). “Fenomen” atamasini Aristotel “koʻrinuvchi”, 

“tuyuluvchi” maʼnosida ishlatgan. Leybnis esa bu soʻzni tajribadan maʼlum boʻlgan dalillarga 

nisbatan qoʻllagan. I.Kant Fenomen tushunchasi yordamida mohiyatni hodisadan keskin 

ajratishga uringan va hodisani bilish mumkin, mohiyatni esa bilish mumkin emas deb 

hisoblagan” [10, 96 b]. 

Mashhur “Stanford Encyclopedia of Philosophy” ensiklopediyasi deyarli yuqoridagi 

mazmunga yaqin taʼrif berdi: “Fenomenologiya fani dastlab tajriba yoki ong tuzilmalarini 

oʻrganuvchi soha sifatida taʼriflanishi mumkin. Aslida, fenomenologiya “hodisalar”ni oʻrganadi: 

narsalarning koʻrinishi, ularning bizning tajribamizda namoyon boʻlishi yoki biz narsalarni 

qanday idrok etishimiz, yaʼni tajribamizda narsalar qanday maʼno kasb etishi. 

Fenomenologiya ongli tajribani subyektiv yoki birinchi shaxs nuqtai nazaridan 

oʻrganadi. Falsafaning bu sohasi boshqa asosiy falsafiy yoʻnalishlardan farqlanadi va ular bilan 

bogʻliq: ontologiya (borliq yoki mavjudlik haqidagi taʼlimot), epistemologiya (bilim haqidagi 

taʼlimot), mantiq (toʻgʻri fikr yuritish haqidagi taʼlimot), etika (toʻgʻri va notoʻgʻri xatti-

harakatlar haqidagi taʼlimot) va hokazo” [11]. 

Fenomenologiya aslida falsafa fanining yoʻnalishi boʻlib, XX-asrda chuqur oʻrganilish 

boshlangan. E.Gusserlning “Логические исследования” [12, 45] asarida fenomenologiyaning 

bosh gʻoyalari keltirilgan. Unga ko‘ra fenomenologiya koʻplab sohalar, fanlar va yoʻnalishlar 

tadqiqiga kirib ulgurgan. Masalan, sotsiologiya, axloqshunoslik (etika), estetika, psixologiya, 

pedagogiga va yana boshqa ijtimoiy sohalar. Fenomenologiyaning tilshunoslik uchun foydasi 

haqidagi masala hamon dolzarbligini yo‘qotmayapti. XX asr boshlarida A.F.Losev 

taʼkidlaganidek, oʻsha davrdagi “rus tilshunosligi qadimiy psixologizm va sensualizm 

zanjirlarida qolib, ayanchli holda hayot kechirayotgan edi”, biroq, olimning fikricha, rus ilm-

fanida gʻoyat muhim bir hodisa mavjudki, u falsafiy doiralardan kelib chiqmoqda. Bu 

hodisaning keng tilshunoslar jamoasi ongiga qachon yetib borishi hali nomaʼlum. Mazkur 

hodisa Gusserl va uning maktabi tomonidan yaratilgan fenomenologik taʼlimotdir [13, 615 b.]. 

Xulosa. Hozirgi kunda fenomenologiya tilshunoslarning ham “ongiga yetib bordi.” XXI 

asr tilshunosligini toʻliq asos bilan fenomenologik tilshunoslik yoki “ichki shakllar tilshunosligi” 

deb atash mumkin. Uning qiziqish doirasini soʻzning “til ortidagi” makonining chuqur 

qatlamlari tashkil etadi [14, 231]. Oxirgi oʻn yillikda N.Xomskiy, R.Bervik, M.Baxtin kabi 

tilshunoslar tobora koʻproq Homo loquens – soʻzlovchi inson fenomeniga murojaat 

qilmoqdalar, shu qatorda V.I.Senkevich “… fenomenologik tilshunoslik bugungi kunda til 

haqidagi taʼlimotning shubhasiz haqiqatidir” deb taʼkidlaydi [15, 369 b.]. 

